
Bizikleta eta ziklista madarikatuak! 

Joseba Makazaga - EHUko irakaslea

Lanera joatean amorrua ematen didate enbarazuan doazen ziklistek, trafikoa moteldu besterik ez dute egiten. Eta asteburuetan? Asteburuetan lan egin behar izanez gero, egoera askoz ere okerragoa da, askoz ziklista gehiago saihestu behar izaten dira. Gainera, presaka joan ezkero ikaragarrizko arriskua sortzen da. Bizikletak debekatu egingo nituzke. 

Nork ez ditu horrelakoak edota okerragoak entzun? Niri ere enbarazu egiten didate, bai, baina ez ziklistek, niri autoek egiten didate enbarazu. 

Okerrena kutsadura da, bai kea eta bai zarata. Baina besterik ere badago: inguru guztiak autopista eta autobidez bete dituzte. Gure garraio publikoa onargarria izan arren, milaka pertsona auto pribatuetan mugitzen da egunero, eta gure agintariek, horren kontra egin beharrean, autobide gehiago eraikitzen dizkiete. Ez dituzte ordea bizikletentzat egokituko, ez horixe! 

Kultura falta ikaragarria daukagu, norberaren erosotasuna da garrantzia duen bakarra gizarte honetan, ingurukoak kontuan hartu gabe. Kontsumismo hutsean bizi gara eta dena oraintxe bertan behar dugu; ondorioz, bide gehiago eta azkarragoak eraiki arren, gidari gehienak presaka joango dira, ezin baitute onartu 17 segundo beranduago iristea... Hobe lukete bost minutu lehenago abiatu, ordea. 

Arazoa handia da, hezkuntza, azpiegiturak, ohiturak, kultura, gizarte-ikuspegia eta, azken finean, gure bizimodua bera baita aldatu beharrekoa. Irtenbide bila hasita hainbat astakeria bururatzen zaizkit: 

1. Esate baterako, bizikletentzat bide egokiak eraikitzea; ez herri barruan bakarrik, baita herrien artean ere. Baina horretarako, bizikleta garraiorako ere erabil daitekeela sinetsi beharko lukete gure agintariek, eta ez aisialdirako bakarrik (kirola egiteko edota aisialdirako ere balio duen arren). Baina gure agintariak txoferdun autoetan mugitzen dira, eta bide gorriak asteburuan umeekin paseatzeko direla pentsatzen dute; ondorioz, lehentasunik gabeko bideak eta garraiorako onartezinak diren mugak ezartzen dituzte. Bidegurutzeetan lehentasuna beti autoen bideek izan ohi dute eta ziklistak geratu, mantsotu, azkartu, biratu, berriz geratu, hesia saihestu... jardun behar izaten du. Alegia, bidea luzatzen zaio ziklistari, horrez gain, zati askotan oinezkoekin batera joatera behartzen dute, eta ondorioz, abiadura ere oinezkoenera egokitu behar izaten da (5-10 km/h). Horrelako baldintzetan lanerako 5-10 kilometroko ibilbidea egin behar duenak ez du sekula bizikleta hartuko. 

2. Beharbada, gehien kutsatzen duenak gehien ordain dezala izan liteke soluzioa: gastatutako gasolina kantitatearen arabera prezioa garestitu daiteke (argi indarrarekin egiten den modura), eta, jakina, diru hori gutxien kutsatzen duenari sari gisa eskaini: autobus, bizikleta eta trenentzat azpiegiturak hobetuz eta merkatuz. 

3. Agian, garraio publikoa dagoen tokian autoen erabilera zigortu beharko litzateke; alegia, autoa erabiltzeari bidesari edo tasa gehigarria jar geniezaioke; esate baterako, Londresen egiten den moduan, hirietan autoz sartzea kobratu egin daiteke. Horrela, alde askotatik irabaziko genuke: hasteko, goizeroko auto ilara geldoak ekidingo lirateke eta mugikortasunean denok irabaziko genuke. Jarraitzeko, diru sarrerak garraio publikoa hobetzeko erabil genitzake, berriz ere guztion onura lortuz. Ez hori bakarrik, garraio publikoan lanpostu gehiago sortuko lirateke. Gainera, gidari profesionalak izango lirateke, presaka doan gidaria baino seguruagoak betiere: segurtasunean ere irabaziak, hau ere guztiontzat onura. 

4. Herrietan ere antzeko politikak ezar daitezke. Ez da erraza, ez, baina asmatuko nituzke herrietan aparkatzean, bizilekuaren eta lantokiaren arabera (garraio publikoaren maiztasunaren eta irisgarritasunaren arabera) prezioa garestitzeko sistemak... Diru sarrera horiek garraio publikoaren irisgarritasuna eta maiztasuna hobetzera bidera litezke. 

Argi dago nik hemen proposatutako astakeriek aurrera ez dutela egingo, guztion onuraren ordez bakoitzaren erosotasuna eta ekonomia bilatzen baitugu. Horien antzeko proposamenak egoera jasangaitza denean bakarrik aplika daitezke (Londres, Erroma...), eta gu oraindik ez gaude egoera horretan, iristeko bidean gauden arren. 

Berriz ere entzun beharko dut Zarauztik Donostiara bizikletaz lanera noanean enbarazu egiten diedala autobusa edota trena hartu ez duten auto gidariei. Hala ere, askok galdetzen didate: ez al dizu beldurrik ematen? Emango ez dit, bada! 

